
Dell’AneideCanto iv.





57.





Mercurio à mente subbeto se mette

Sta ’nfroata de zuco, e li cauzune

De campagna pigliaje co stivalette,

Che haveano ascelle d’oro pe sperune:

Spisso co cheste corre le staffette

Pe mare, e terra a tutte li cantune:

La bacchetta pigliaje, che comme niente

E fa morire, e forzeta la gente.






58.





Co chella fà dormire, ò fà scetare,

Comme à isso le vene ’n fantasia;

Li viente a voglia soa le fà shioshiare,

E se fa ntrà le nuvole la via:

Eccolo che già vola, e già me pare

Che poco scuosto da la cimma stia,

E da li shianche aut’aute de l’Atrante,

Che ’ntrà li munte è lo chiù gran giagante.






59.





Tant’auto è sto giagante spaventuso,

Che sopponta lo cielo, e ’ncoronato

Stà da vuosche de pigne; e ammenacciuso

Stà de nuvole negre accappucciato:

Sempe le scoppoleano lo caruso

Chioppete, e viente, e sempe arravogliato

Stà co na cappa, ch’è de neve, e jacce,

Che le copre li shianche, e le spallacce.






60.





Quann’iso sputa, vommeca shiomare,

E ogn’una pe la varva se ne scenne:

Che de cristallo sia la varva pare;

E li jacce pe pile a luongo stenne,

’N capo a chisso se voze arreposare

No tantillo Mercurio, e pò le ppenne

Spaparanza, e se jetta; e pe deritto

Piglia a mare lo vuolo fitto fitto.



Avi

